
Novitats dal Chastè da Tarasp
 � (anr/bcs) Sülla pagina d’inter-

net dal Chastè da Tarasp sun indi-
chadas las nouvas datas da las gi-
tas ordinarias e da quellas specia-
las cun concert d’orgel. Minchün 
es invidà da tour part a las gitas 
sainza annunzcha. Not Vital, l’ar-
tist internaziunal d’art contempo-
rana, es daspö prümavaira da l’on 
2016 proprietari ed ha adattà il 
chastè tenor seis gust ed ha inve sti 

sper la cumprita blera munaida. Il 
chastè es üna fundaziun chi s’obla-
ja da tgnair avert quel per la publi-
cità e vain perquai sustgnü dürant 
10 ons finanzialmaing dal cumün 
da  Scuol. Il Chastè da Tarasp spor-
dscha sper las gitas eir arran-
dschamaints culturals ed es avert 
per festas privatas.

Exposiziun speciala  
illa clostra da Müstair

 � (anr/bcs) D’incuort ha gnü lö 
la vernissascha da l’exposiziun 
speciala davart il rai Maximilian I 
i’l museum da la Clostra San Jon 
a Müstair, organisada da la Fun-
daziun Pro Clostra San Jon a 
Müstair.  L’exposiziun s’algorda da 
la fermada e dal temp da l’impe-
ratur Maximilian dal 1496 in Val 
Müstair e chi’d es mort avant 500 
ons. Quella muossa eir l’amur per 
la chatscha e co chi’s vivaiva da 

quel temp in clostra. Üna gronda 
muntada vaiva quella jada eir la 
colliaziun strategica dal Pass da 
l’Umbrail cun l’imperi da Habs-
burg e cun l’Italia. Maximilian 
vaiva la survaglianza e la protec-
ziun strategica suot sai e rapre-
schantaiva quella vers l’extern. 
L’exposiziun es averta amo fin ils 
3 da november.

Burgheis grischuns  
a Glion

 � (anr/ac) Delegadas e dele-
gai dall’Associaziun dallas vi-
schnauncas burgheisas gri-
schunas ein seradunai il ven-
dergis vargau a Glion.  Organi-
sau la dieta annuala dall’Associa-
ziun dallas vischnauncas burg-
heisas grischunas ha la Societad 
burgheisa da Glion. Il president 
da quella societad, Ueli Giger, ha 
en siu plaid da beinvegni expri-
miu siu plascher e quel dils bur-
gheis da Glion d’astgar beneven-
tar delegadas e delegai per la tiar-

za ga egl emprem marcau sper il 
Rein. Sper las fatschentas statu-
taricas ei la radunonza s’informa-
da davart ils agens archivs e la tgi-
ra da quels, ha tedlau las explica-
ziuns dil cusseglier dil stans gri-
schun, Martin Schmid, en con-
nex cun la politica d’energia dal-
la confederaziun e tgirau la 
cumpi gnia a caschun dad ina 
tschavera survida dils burgheis da 
Glion.

La Societad burgheisa da Glion ha beneventau delegadas e delegai 
dall’Associaziun dallas vischnauncas burgheisas grischunas il vendergis 
vargau a Glion. FOTO A. CADONAU

Ruasseivel sco aunc mai
Il parlament dils catschadurs grischuns ei seradunaus ell’Arena grischuna a Cazas

DA HANS HUONDER / ANR

 � In’jamna avon la votaziun 
davart l’iniziativa per abolir la 
ca tscha speciala ein las dele-
gadas ed ils delegai dall’Uniun 
cantunala dils catschadurs da 
patenta dil Grischun seradunai 
a Cazas. La radunonza ei stada 
aschi rausseivla sco aunc mai.  
Tgi ch’ha spitgau reacziuns con-
cernent il curriu e passau il davos 
temps en connex cun la votaziun 
davart l’iniziativa ei vegnius 
trumpaus. Ed era schiglioc ei la 
radunonza sesplegada en ina 
fuor ma sco quei ch’ins enconu-
scheva buc entochen dacheu. 
Negina discussiun, neginas dif-
ferenzas da meinis. Havess il pre-
sident central Robert Brunold da 
Sursaissa buca fatg ina pausa da 
biebein mesura fuss la radunon-
za stada finida enteifer duas uras. 
Sper el han era il vicepresident 
Tarzisius Caviezel, il cusseglier 
guvernativ Mario Cavigelli ed il 
cau digl uffeci da catscha e pesca, 
Adrian Arquint, tematisau l’in-
iziativa per abolir la catscha spe-
ciala. Cavigelli ha suttastrihau il 
svilup dil si stem da catscha: «El 
ei il resultat d’ina cooperaziun 

da bia glieud, vul dir da vischins 
entochen biologs.» Arquint ei 
seconcentraus oravontut sin 
entgins aspects dalla catscha 
moderna. Tala stoppi esser el 
senn dalla natira e dalla protec-

ziun dils animals, mo era en ina 
fuorma persistenta, neze giond 
las resursas avon maun. Las de-
legadas ed ils delegai han giu da 
decider davart differentas propo-
stas dallas secziuns e dalla supra-

stonza centrala. Bunamein 200 
delegai e funcziunaris sco era 
 biars hosps ein separticipai alla 
radunonza.

 ¾PAGINA 2

L’Uniun cantunala dils catschadurs da patenta dil Grischun ei seradunada ell’Arena grischuna a Cazas. 
 FOTO H. HUONDER

Capaul per Cathomas
La Golf Sagogn Schluein SA ha in niev president

DAD AUGUSTIN BEELI / ANR 

 � Il club da golf Buna Vista 
Sagogn e la societad Golf Sa-
gogn Schluein SA han envidau 
sonda alla radunonza generala. 
Quella ha eligiu Christian Ca-
paul sco niev president.  Treis 
puncts ein stai el center dalla ra-
dunonza annuala dils acziunaris 
e commembers. Inagada ei quei 
il meglier quen annual dapi che 
la societad exista. Quel ha il pre-
sident Leo Cathomas presentau 
sonda als acziunaris e commem-
bers presents ella halla pluriva-
lenta a Sagogn. Las mesiras in-
stradadas avon quater onns mu-
ossan effect ed influenzeschan 
positivamein la gestiun. Sco se-
cund punct dalla 13avla radu-
nonza generala dalla Golf Sagogn 
Schluein SA ein las elecziuns sta-
das el center. Suenter esser staus 
tschun onns al tgamun dalla so-
cietad ha Cathomas surdau il 
presidi. Il zercladur 2014 eis el 
vegnius eligius ed ha giu da sur-
prender la funcziun da reorgani-
satur d’ina societad che fuva vid-
lunder da far naufragi. Sco siu 
successur ha la radunonza gene-
rala eligiu il vicepresident Chri-
stian Capaul, Laax. Sper il presi-

dent Leo Cathomas han dus ul-
teriurs commembers dil cussegl 
administrativ demissiunau, 
numnadamein Reto Gurtner ed 
Anne Bindschädler. Quater per-
sunas han candidau per treis 
posts.  Suenter las elecziuns han il 

president partent ed il captain 
dils  umens, Roland Anderegg, in-
formau dil stan dallas contracti-
vas pertuccont la cumpra dalla 
casa dil club.

Christian Capaul ei il niev president dalla Golf Sagogn-Schluein SA e dil 
club da golf Buna Vista Sagogn. FOTO A. BEELI

Servetsch d’abunents e da
distribuziun: tel. 0844 226 226

mail: abo@somedia.ch

Sumvitg: Ils purs 
desistan d’opposiziun

 � (anr/ac) Plascher han ils purs 
dalla vischnaunca da Sumvitg re-
spectiv quels da Surrein buc ex-
num dil basegns da terren agricol 
neu dil project Lag Salischinas. 
Terren agricol ei numnadamein 
tschercaus dils menaschis purils.  
Far frunt al project turistic vul 
l’uniun dall’agricultura locala den-
ton buc, sco quei ch’il president 
dall’uniun, Armin Cabalzar, ha 
dau d’entellir. La plipart dil terren 
ei en possess dalla vi schnaunca. La 
gievgia vargada ha l’Uniun Lag Sa-
lischinas presentau ils studis da-
vart la rentabilitad dil project.

Medel: Infrastructura 
nova pils catschadurs

 � (anr/hh) La Secziun da ca-
tschadurs Vallatscha dispona ussa 
dalla pli moderna infrastructura 
da tir. Ad Urlatsch sut Curaglia ha 
ella buca mo erigiu in niev tschaf-
faballas, mobein era installau 
 duas schibas electronicas. Sco 
quei ch’il president Ursin Venzin 
di ein quellas dalla pli nova tecno-
logia.

reclama

Andrea Capaul (45), 
collaboratura da 

gastronomia, Dietikon 

Tgei munta il romontsch per Vus?

Romontsch ei miu lungatg mumma. 
Jeu teidlel bugen il lungatg romontsch. 
Plinavon legel jeu era bugen texts ro-
montschs. Sin romontsch saiel jeu s’ex-
primer il meglier.

Co promovis Vus il romontsch?

Jeu habiteschel gia dapi biars onns ella 
Bassa ensemen cun mes dus buobs. A 
casa tschintschein nus mo romontsch 
ensemen. Sperel perquei era ch’els man-
tegnien il romontsch.

Tgei avegnir ha il romontsch?

Schi gitg sco il romontsch vegn vivius e 
promovius ella Romontschia hai jeu il 
sentiment ch’il romontsch vivi aunc 
ditg. Pli grev eis ei da dar vinavon nies 
lungatg romontsch en regiuns dad au-
ters lungatgs. Mo ei dat tuttina era ella 
Bassa bia glieud ch’ei loscha da saver ro-
montsch. Sco il proverbi di: «Tgi che sa 
romontsch, sa dapli!»

www.100onns.ch

Melodias enconuschentas en vestgiu da brass
La Societad da musica Sumvitg/Cumpadials ha dau concert

DA PAUL DUFF / ANR

 � Duas gadas ei la halla dalla scola a 
Sumvitg stada occupada cumpleina-
mein tiel concert dalla Societad da 
Musica Sumvitg/Cumpadials. La son-
da e dumengia vargada han musican-
tas e musicants derasau al grond pu-
blicun buna luna ed aunc schau star ils 
presents da cumpignia suenter il con-
cert en stiva da caffè.  L’entrada musica-
la ei dedicada als quater musicants ju-
niors cun lur instructra Anja Tuor. Min-
tgin dad els ei solist ed ils giuvens han dau 
ina bun’entschatta dallas producziuns. A 
moda simpatica ha Heidi Casutt, l’ante-
riura dirigenta dalla Societad da musica 
Sumvitg/Cumpadials, dau enzacons ca-
vazzins ed informaziuns tier las ovras su-
nadas.

Varionta purschida musicala
L’affischa da concert ha fatg gust e leven-
tau marveglias. Sa co musica divertenta 
dad Elton John, dalla gruppa Abba e dil 

cantautur Mani Matter tuna culs instru-
ments da stuors? Ni co ein las clarinettas 
e flautas transformadas el marsch «Flo-
rentiner» da Fucik e tgi suna las corna-
musas el toc «Highland Cathedral?». La 
musica ord il film «The Lion King» ha 
schau reviver ils maletgs animai dil film 
renomau, ha envidau da sumsumar il 
«hakuna matata» ni il «circle of life» ord 
il ciclus musical. Il toc «Sound of Em-
mental» cuntegn era ina melodia enco-
nuschenta dalla canzun «I bin an Emmi-
taler». Ella ballada «Dr Alpeflug» da Mat-
ter serepeta la melodia strofa sin strofa, 
igl arranschader Mario Bürki ha capiu da 
reparter las repetiziuns sils differents re-
gisters dils musicants, aschia che la mo-
notonia da ballada ei midada en varia-
ziun. La secunda part dil concert ha gest 
entschiet cun ina vera ovra meisterila, la 
suita «The Three Towers», in arranscha-
ment da Marc Jeanbourquin. Las treis 
parts ein sepresentadas sco ina sinfonia a 
moda sperta, concertonta sco emprem, 
en adaggio majestoso el suandont ed en 

in furioso presto ella part finala. Las treis 
tuors dil marcau da Fribourg ein male-
giadas ella melodia da quell’ovra. Ils tuns 
aults digl s-cornet e dallas trumbettas 
han lu veramein schau sentir tuns dil 
«dudelsack» scot numnaus la cornamusa 
tier «Highland Cathedral» dad Andrew 
Duncan e gest suandont ha la fanfara dal-
la trumbetta intonau il marsch «Floren-
tiner» da Julius Fucik, il cumponist dalla 
Tschechia ch’ha creau quell’ovra igl onn 
1907. Cun ina polca ed in toc ruasseivel 
sco supplement han las musicantas ed ils 
musicants terminau il concert.

Diligenza e zaiadad meinan a 
prestaziuns elevadas

Il dirigent Benjamin Moser ha cun l’elec-
ziun dallas ovras da concert mussau bien 
sensori musical. El ha menau sia musica 
tochen al cunfin pusseivel ed igl ei garte-
giau bein. Cun in tun fin, ulivau han las 
ovras tunau ed il ritmus alternont ei staus 
exacts. Bein enqual’ura da sunar han las 
musicantas ed ils musicants giu sco pen-

sum da casa per esser semtgai sil concert. 
Il toc «The Lion King» aschi pretensius 
en sia liunga durada, el tact semidont ed 
el tun variont, ha demussau che la Socie-
tad da musica Sumvitg/Cumpadials ei 
carschida per ina tala ovra. La suita dal-
las treis tuors da Marc Jeanbourquin ei 
sunada cun gronda dinamica. En mint-
ga ovra han solists e solistas ord ils diffe-
rents registers mussau lur musicalitad ed 
era il corp entir sepresenta cun tun uli-
vau e melodius. Il dirigent Moser ha an-
imau ses sunadurs e menau els sin in bien 
nivel. La gronda sfida per els suonda igl 
onn proxim. La Fiasta da musica distric-
tuala ei sin lur program. Pli gronda vegn 
denton la fiasta da 125 onns che cuoza 
treis dis ad esser. In’uniun culturala cun 
tala historia va era egl avegnir cun ferma 
voluntad e finamira. En buna collabora-
ziun cun las ulteriuras uniuns culturalas 
dalla vischnaunca da Sumvitg ei il futur 
bein preparaus per cuntinuitad e 
bun’entelgientscha denter la societad 
communala. 

Tut loschs presenta il dirigent Benjamin Moser sias musicantas e ses musicants ch’han presentau interessantas producziuns. FOTO P. DUFF

Duas schibas top modernas
La Secziun da catschadurs Vallatscha ha novs indrezs da sittar ed in stan sin 150 meters

DA HANS HUONDER / ANR

 � Ils catschadurs da Medel disponan 
ussa d’in stan da sittar sin la distanza 
da 150 meters. En connex cun la reali-
saziun dil niev tschaffaballas ha la 
secziun era acquistau duas schibas 
electronicas dil tip Sius Ascor AC13.  
Dapresent han las societads da tir, respec-
tivamein las vischnauncas, l’incumbensa 
da sanar lur stans da schibas. Leu sto il 
plum vegnir allontanaus ord la tiara. 
Quei ei buc auter en Val Medel nua ch’igl 
indrez da sittar sesanfla sut il vitg da Cu-
raglia. En quei connex ein era sedadas 
dis cussiuns davart igl avegnir dil tir. Ils 
catschadurs che sesurvevan dil medem 
stan da schibas sco ils tiradurs da 300 me-
ters ein sedecidi en quei connex da reali-
sar in agen tschaffaballas conform allas 
prescripziuns. Il tschaffaballas vegl surve-
scha als tiradurs aunc entochen maximal-
mein la fin digl onn 2020. Tenor il presi-
dent dalla Secziun da catschadurs Valla-
tscha, Ursin Venzin, vegn la Societad da 
tir Scopi-Medel sligiada si silsuenter. Il 
stan da sittar sco tal duei ir vi els mauns 
dils catschadurs, aschia che lezs possedan 
lu egl avegnir igl entir menaschi per lur 
exercezi da tir ad Urlatsch.

Distanza da 150 meters
Grazia alla constellaziun topografica dil 
liug ha la secziun saviu realisar in stan da 
sittar sin la distanza da 150 meters. Sittau 
vegn vinavon dalla casa da tir existenta 

anora, da niev en in caset cun duas schi-
bas electronicas ed il tschaffaballas. Tenor 
Venzin ei quei in sistem standar disau cun 
chistas da fier e lamellas che freinan e rim-
nan las ballas. Aschia san las restonzas da 
quellas vegnir dismessas  suenter bein e 
speditiv. Las duas schibas installadas ein 
dalla marca Sius Ascor e dil tip AC13. El-
las persulas culs indrezs tecnics necessaris 

vidlunder han custau rodund 20 000 
francs. «Igl ei schibas dalla pli nova tec-
nologia cun in sistem da mesirar aviert. Il 
siet vegn numnadamein buca mesiraus 
egl intern dalla schiba, mobein avon 
quella cun agid da sis mag nets», di Ven-
zin. Aschia sedattan egl avegnir era da-
meins cuosts da manteniment vid las 
schibas ed igl indrez da mesirar. Igl entir 

project realisau dils ca tschadurs dapi igl 
october cuosta 55 000 francs. En quel ein 
era cuosts per ina nova cuschina el stan 
da sittar. Per che la secziun possi tener ils 
cuosts en rama han commembras e com-
members prestau rodund 700 uras da la-
vur cumina. Tenor il president han tuttas 
lavurs saviu vegnir exequidas dils com-
members cun excepziun dallas sanitaras: 
«Sulettamein per quellas havein nus giu 
negin specialist ell’uniun.»

Tener ensemen la secziun
Cul stan da 150 meters dispona la sec-
ziun ussa d’ina fetg bun’infrastructura da 
sittar. Il tir sco tal ei – en cumpareglia-
ziun cun quel da 100 meters – pli preten-
sius. «Ei drova segiramein aunc in tec da-
pli disciplina. Sin quella distanza vesan 
ins lu aunc meglier sch’ins ha sittau bein 
ni buc», constatescha Venzin ch’ei dapi 
otg onns president dalla secziun. Il stan 
stat dil reminent era a dispoisiziun a ca-
tschaduras e catschadurs d’ordeifer la 
secziun che vulan exercitar sin quella di-
stanza. In dils motivs ch’ils catschadurs 
han vuliu mantener ella Val lur activitad 
digl exercezi da sittar ei segiramein l’u-
niun sco tala: «Sche nus fussen sedecidi 
da desister egl avegnir d’in stan da sittar 
havess la secziun probablamein buca giu 
gronds aspects d’exister egl avegnir.» La 
Secziun da catschadurs Vallatscha ch’ha 
saviu festivar il giubileum da 75 onns igl 
onn vargau dumbra 35 commembras e 
commembers activs sco era 18 passivs.

Il cau da material Damian Bundi (sen.) ed il president dalla Secziun da catschadurs Val-
latscha Ursin Venzin avon il stan cun duas schibas electronicas. FOTO H. HUONDER

